
Á grundvelli samnings Náttúrustofu Norðausturlands við umhverfis- og auðlindaráðuneytið var fuglavöktun í 
Þingeyjarsýslum að mestu með hefðbundnum hætti árin 2019 og 2020. Nokkur fyrri verkefni féllu þó ekki 
lengur undir hinn nýja samning vegna niðurskurðar, s.s. talning vetrarfugla. Loks eru niðurstöður 

Inngangur 
Fuglar eru góðir umhverfisvísar því þeir endurspegla fljótt ástand þeirra vistkerfa sem þeir byggja 

afkomu sína á (sjá t.d. Morrison 1986, Gregory o.fl. 2005, Mallory o.fl. 2006, Gregory & Strien 2010). 

Að fylgjast með breytingum á fjölda þeirra og varpárangri frá ári til árs (fuglavöktun) er því auðveld og 

hagkvæm leið til að meta ástand og þróun mismunandi vistkerfa. Gildi langtímarannsókna er því 

ótvírætt þegar kemur að slíkri vöktun. Vistkerfisbreytingar vegna einstakra atburða getur reynst erfitt 

að sjá og útskýra nema með þéttum og reglubundum mælingum. Að sama skapi ná langtímarannsóknir 

best utan um þá atburði sem mestu máli skipta í þróun vistkerfa og einstakra stofna til lengri tíma litið. 

Vöktunarrannsóknir til langs tíma eru því mjög áhrifarík leið til að stuðla að vernd náttúrunnar og 

skynsamlegri nýtingu þar sem það á við. 

Árið 2008 lagði nefnd á vegum forsætisráðuneytisins, um eflingu atvinnu og samfélags á Norðurlandi 

eystra, til að Náttúrustofa Norðausturlands fengi aukin verkefni við vöktun fuglalífs í Þingeyjarsýslum. 

Tillagan gerði ráð fyrir að umfang þessara verkefna jafngilti einu stöðugildi. Á grundvelli þessa, 

samþykkti Alþingi sérstaka fjárveitingu til vöktunar fuglalífs í Þingeyjarsýslum árið 2009 og nam hún 

einu stöðugildi. Í kjölfarið gerði Náttúrustofan samning við umhverfisráðuneytið um skilgreind verkefni, 

að höfðu samráði við Náttúrufræðistofnun Íslands og var einn starfsmaður ráðinn til Náttúrustofunnar 

á grundvelli hans. Árið 2019 var fjárveiting til verkefnisins skorin niður og nýr samningur gerður milli 

Náttúrustofunnar og umhverfis- og auðlindaráðuneytisins á grundvelli þess. Nokkur fyrri verkefni féllu 

ekki lengur undir hinn nýja samning, þ. á m. talning vetrarfugla sem Náttúrustofan hafði sett talsverðan 

kraft í frá 2009. Vöktun Náttúrustofunnar skiptist nú í þrjú afmörkuð verkefni innan Þingeyjarsýslna: 

(1) ástand vatnafuglastofna utan Mývatns, Laxár og Svartárvatns, (2) ástand sjófuglastofna og (3) 

ástand mófuglastofna. 

Frá árinu 1975 hefur Náttúrurannsóknastöðin við Mývatn (RAMÝ) vaktað fuglastofna í Mývatnssveit, á 

Laxá og við Svartárkot, í samvinnu við Líffræðistofnun Háskóla Íslands framan af. Náttúrustofan og 

RAMÝ birta nú í þriðja sinn sameinaðar niðurstöður árlegra vatnafuglatalninga, í Þingeyjarsýslum (1. 

mynd, 1. tafla). Þetta auðveldar samanburð milli svæða og gefur heildræna sýn á ástand 

vatnafuglastofna í sýslunum en hvergi annars staðar á landinu eru til viðlíka upplýsingar um ástand 

þessara stofna. Það er vert að hafa í huga að í Þingeyjarsýslum verpir stór hluti margra íslenskra 

vatnafuglategunda, t.d. gargandar, hrafnsandar, húsandar og flórgoða. Er því mikilvægt að vakta 

vatnafugla eins ítarlega á þessu svæði og hægt er.  

Hér á eftir verður gerð sérstök grein fyrir verkefnum og niðurstöðum rannsókna árin 2019 og 2020. 

Einnig verður stofnþróun tegunda til lengri og skemmri tíma sett í samhengi við verndarstöðu þeirra á 

válista fugla (Náttúrufræðistofnun Íslands 2018). 

1. mynd. Fuglavöktunarsvæði Náttúrustofu Norðausturlands og Náttúrurannsóknastöðvarinnar við Mývatn sem fjallað er 
um í skýrslunni. Númeruð votlendissvæði eru tilgreind í 1. töflu. 

 

Rannsóknasvæði og aðferðir 

Vöktun vatnafugla 

Vöktun Náttúrurannsóknastöðvarinnar við Mývatn 
Allt frá árinu 1975 hafa vatnafuglar verið taldir í Mývatnssveit. Til vatnafugla teljast hér álftir, gæsir, 

endur, brúsar og goðar. Aðferðum við þær talningar er lýst ítarlega af Arnþóri Garðarssyni (1979) og 

Arnþóri Garðarssyni og Árna Einarssyni (1994). Í meginatriðum felst talningin í því að farið er á góða 

útsýnisstaði og fuglar sem sjást þaðan í fjarsjá (22-45x stækkun) taldir og skráðir af ritara. Allur 

vatnsflötur og bakkar Mývatns, Grænavatns, Sandvatns, Arnarvatns og stærstu tjarna er skoðaður af 

þessum útsýnisstöðum. Tjarnir í Belgjarskógi eru kannaðar af tindi Belgjarfjalls og af 

Grímsstaðaborgum. Gengið er með bökkum Laxár. Tjarnir á Neslandatanga eru kannaðar úr bíl af vegi 

en einnig er gengið frá botni Neslandavíkur að Hrauney og frá Syðri Neslöndum að Gýgjarnesi.  

Talningar eru þannig skipulagðar að góð mynd fáist af fjölda anda á svæðinu og tölur séu sambærilegar 

milli ára. Gönguleiðir eru í föstum skorðum en heimsóknir á útsýnisstaði eru með nokkuð mismunandi 

hætti eftir veðri og birtu. Ekki er talið fyrr en eftir klukkan 9 á morgnana og sjaldan eftir kl. 19, því á 

kvöldin og nóttunni flytja fuglarnir sig gjarnan af Mývatni á nærliggjandi votlendi. Reynt er að hafa 

talningarsvæði hvers dags sem mest samhangandi til að minnka hættu á skekkju vegna færslu fuglanna. 

Aðeins er talið einu sinni á hverju svæði. Talningarnar ættu því að bjóða upp á góðan samanburð milli 

ára þótt víst sé að ekki sjáist allir vatnafuglar. Talið er á tímabilinu 15. maí - 10. júní, nema ís fari óvenju 

seint (t.d. árin 1979, 1983, 1989 og 1995), því talning hefst aldrei fyrr en ís er allur farinn af Mývatni. 

Nokkrir helstu talningarstaðir eru: Sviðinshöfði, Krísuhóll, Nónhóll, Belgjarhöfði, Krókhöfðar, Ytri 

Hamar, Skefilshólar, Hamarshólar, Mannhöfði (Grænavatn), Belgjarfjall, Fellshóll, Sviðinsey, 

Þorbjargarhólmi, Arnarbæli við Grænalæk, Arnarbæli í Helgey, Arngarðshólar, Þorlákshöfði, Háey, 

Harðbakshóll við Grímsstaði, Ytri Höfði, Syðri Höfði, Hrauney, Dagmálahóll (við Skútustaði), 

Grímsstaðaborgir, Gýgjarklettur, Klettur við Syðrivoga og klettur norðan við Geiteyjarströnd. 

Við talningar á Laxá utan Mývatnssveitar er gengið með bökkum árinnar frá Hofstöðum norður að 

Ljótsstöðum í Laxárdal. Þaðan er talið á ánni úr bíl eða af góðum útsýnisstöðum alla leið til sjávar. Talið 

hefur verið í Laxárdal samfellt frá árinu 1976. Samfelldar talningar í Aðaldal hófust ekki fyrr en 1998 en 

einnig hafði verið talið þar árin 1976, 1978, 1980 og 1989. Talið er á sama tímabili og talningar fara 

fram að vori í Mývatnssveit. Tölur um fugla á lindarvötnunum norður frá Hrauni í Aðaldal eru innifaldar 

í heildartölum fyrir Laxá í Aðaldal. 

Kynjahlutföll gráanda (Spatula/Mareca/Anas spp.) umhverfis Mývatn eru skráð sérstaklega um 5. maí 

ár hvert, þ.e. 10 dögum áður en aðaltalningin hefst, vegna þess að gráendur verpa snemma og 

kvenfuglar eru komnir á hreiður þegar aðaltalning fer fram.  

Talið hefur verið við Svartárkot í Bárðardal frá árinu 1990, á tímabilinu 21. maí - 23. júní. Fuglar á 

Svartárvatni eru taldir með fjarsjá frá Svartárkoti en gengið er með bökkum efri hluta Svartár, u.þ.b. 

5,7 km niður frá útfalli vatnsins. 

Talningar í Mývatnssveit á fuglum í fjaðrafelli og á ungum fara fram í byrjun ágúst. Á þeim tíma eru 

flestir fullorðnu fuglarnir í sárum sem kallað er og ófleygir og ungar eru orðnir það stálpaðir að mestu 

afföllin eru um garð gengin. Talið er á Mývatni öllu, Sandvatni, Grænavatni, Arnarvatni og 

Stakhólstjörn. Einnig er talið á Laxá niður á móts við Hofstaði. Ekki er talið á tjörnum eða engjum. Á 

þessum tíma sjást kafendur vel, en gráendur eru í felum og engri tölu verður á þær komið. Heildartölur 

fást á ungum toppandar, hrafnsandar, straumandar og húsandar. Viðkoma dugganda og skúfanda er 

oftast metin út frá hlutfallstölum í stóru úrtaki, en sum ár, þegar lítið er af ungum, hafa náðst 

heildartölur. Ekki hefur reynst unnt að telja hávelluunga vegna þess hve lítill munur er á þeim og 

fullorðnum kvenfuglum. 

Rauðhöfðaungar eru taldir sérstaklega um 10. júlí. Þá er farið á vænlega staði allt umhverfis Mývatn 

og hlutfall kvenfugla og unga kannað. 

 

Vöktun Náttúrustofu Norðausturlands 
Frá árinu 2004 hefur Náttúrustofan talið vatnafugla á öllum helstu votlendissvæðum í Kelduhverfi, í 

Ljósavatnsskarði, fyrir botni Skjálfanda og í Reykjadal (1. tafla). Í Kelduhverfi er Víkingavatn miðpunktur 

vöktunarinnar en þar nær saga vatnafuglatalninga aftur um tæplega hálfa öld. Talið var óreglulega á 

árunum 1974 til 1984 af hinum ýmsu fuglafræðingum. Má þar m.a. nefna Hugh Boyd, Jon Fjeldså, 

Arnþór Garðarsson, Árna Einarsson og Ólaf K. Nielsen. Á árunum 1994 - 2004 voru árlegar talningar við 

vatnið á vegum RAMÝ en síðan hefur Náttúrustofan tekið við vöktun þar. Aðrir staðir sem talið er á í 

Kelduhverfi eru Skjálftavatn, Hólskrókur og Ástjörn. Í Ljósavatnsskarði eru fuglar taldir við Holtakot, á 

Ljósavatni og þremur tjörnum við Stórutjarnir (Bæjartjörn, Leirtjörn og Kerlingartjörn). Fyrir botni 

Skjálfanda er talið á Bjargavatni í Köldukinn sem og á vötnum og mýrum við Sand og Sílalæk í Aðaldal. 

Fram í sveitum Aðaldals er talið á Eyvindarlæk, sem rennur úr Vestmannsvatni, og nærliggjandi vötnum 

(Múla-, Mýlaugsstaða- og Sýrnesvatni). Besta útsýnið yfir þetta votlendissvæði fæst úr hlíðum 

Fljótsheiðar ofan við Mýlaugsstaði. Vestmannsvatn er talið frá tveimur útsýnisstöðum, Hólkoti og 

skammt frá ósi Reykjadalsár, auk þess sem keyrt er suður að Fagranesi og vatnafuglar á túnum þar 

taldir (að mestu leyti álftir og gæsir). Einnig er talið á öllum tjörnum sem sjást frá þjóðvegi, frá Hólkoti 

suður að Hömrum í Reykjadal. Innar í Reykjadal er talið á þremur tjörnum við Lauga (Torfdalstjörn, 

Laugatjörn og bleytur við Stórulaugar) og tveimur tjörnum við Narfastaði. Loks er talið á Langavatni í 

Reykjahverfi. Misjafnt er hvaða ár talningar hófust á hverjum stað á tímabilinu 2004 - 2008 en talið 

hefur verið árlega á öllum svæðum síðan 2009. Notaðar eru sambærilegar aðferðir við talningar og í 

Mývatnssveit sem lýst er hér að framan. 

Frá árinu 2009 hafa fuglar í felli og ungar verið taldir á fyrrgreindum talningarsvæðum 

Náttúrustofunnar. Taldar eru sömu tegundir og í Mývatnssveit eins og komið hefur fram hér að framan. 

Við mat á viðkomu kafanda er fjöldi unga síðsumars borinn saman við fjölda kollna sem sáust á sömu 

stöðum í vortalningu. Ef einhver vatnasvæði voru ekki talin í báðum talningum er þeim kollu- eða 

ungatölum sleppt í útreikningum. Mat á viðkomu flórgoða miðar við fjölda fullorðinna fugla að vori. 

 

1. tafla. Svæði sem talið hefur verið á í vatnafuglavöktun Náttúrustofunnar og Náttúrurannsóknastöðvarinnar við Mývatn. 
Staðsetning þeirra á korti má sjá á 1. mynd.  

  
Staðsetning Upphaf talninga* 

Umsjón 
í dag 

1 Mývatnssveit 1975 RAMÝ 

2 Laxá í Laxárdal 1975 RAMÝ 

3 Laxá í Aðaldal 1976 / 1994 RAMÝ 
4 Vestmannsvatn og nálæg votlendi, frá Laxá suður að Hömrum 2004 NNA 
5 Laugar og Narfastaðir í Reykjadal 2004 NNA 

6 Ljósavatnsskarð (Stórutjarnir, Ljósavatn, Holtakot) 2004 / 2006 NNA 
7 Svartárvatn og Svartá í Bárðardal 1990 RAMÝ 

8 Sandur og Sílalækur í Aðaldal 2004 NNA 
9 Bjargavatn í Útkinn 2004 / 2007 NNA 

10 Langavatn í Reykjahverfi 2004 / 2009 NNA 
11 Víkingavatn í Kelduhverfi 1974 / 1994 NNA 

12 Skjálftavatn í Kelduhverfi 2005 NNA 

13 Hólskrókur í Kelduhverfi 2005 / 2007 NNA 
14 Ástjörn í Kelduhverfi 2008 NNA 

* í sumum tilfellum hófust samfelldar talningar ekki á upphafsári talninga, upphafsár talninga og upphafsár samfelldra 
talninga er þá nefnt 

 

Vöktun sjófugla 
Vöktun bjargfugla byggir að miklu leyti á aðferðafræði sem þróuð hefur verið af Arnþóri Garðarssyni 

og samstarfsaðilum á undanförnum áratugum (Arnþór Garðarsson 1995, 1996 og 2006). Um er að 

ræða árvissar mælingar í Skoruvíkurbjargi á Langanesi, við Skjálfanda og í Ásbyrgi í Kelduhverfi (1. 

mynd), þar sem fylgst er með fjölda fugla í varpi og varpárangri. Talið er á fyrirfram ákveðnum sniðum 

í Skoruvíkurbjargi og í Skeglubjörgum við Skjálfanda en í Ásbyrgi er um heildartalningu að ræða. Arnþór 

Garðarsson taldi í Skoruvíkurbjargi fjórum sinnum á 20 ára tímabili frá 1985 - 2005. Síðan hefur 

Náttúrustofan tekið við keflinu og var talningin árið 2020 sú sextánda í röðinni á vegum stofunnar. 

Talningar á varpfjölda langvíu, stuttnefju og álku fóru þannig fram að Skoruvíkurbjarg var heimsótt á 

milli kl. 8 og 18 á tímabilinu 20. júní - 10. júlí og myndir teknar á fyrirfram ákveðnum sniðum í bjargi (2. 

mynd). Sniðin eru 21 talsins og eru 10 m breið. Sniðin voru mynduð frá nákvæmlega sama stað á hverju 

ári og um leið var hlutfall svartfuglategundanna metin á hverju sniði með beinum athugunum eða síðar 

út frá ljósmyndum. Nákvæmur heildarfjöldi svartfugla á bjargsniðum var talinn af ljósmyndum í tölvu 

þar sem talningareining var stakur fugl í bjargi. Notast var við forritið Adobe Photoshop (útgáfa 20.0.7, 

http://www.adobe.com). Fjöldi hverrar tegundar var reiknaður út frá heildarfjölda fugla á sniði 

samkvæmt talningu á ljósmynd og hlutdeild í bjargi eingöngu, en ekki á sjó eins og gjarnan hefur verið 

gert til að meta fjölda álka.  

Í Skoruvíkurbjargi eru fýlar (setur = setstaður þar sem 1 eða 2 fýlar sitja og talinn er líklegur varpstaður, 

þ.e. getur haldið eggi) og ritur (hreiður = hreiðurstæði þar sem sjá má a.m.k. 1 ritu á hreiðri sem getur 

haldið eggi/unga) talin á sniðum af ljósmyndum með sama hætti og svartfuglarnir. Í seinni hluta júlí 

voru rituungar taldir á sömu sniðum/stöðum og fyrr um sumarið til að meta varpárangur. Fýlsungar 

voru taldir um miðjan ágúst á sömu sniðum/stöðum og fyrr um sumarið. 

Talningar á fýl í Ásbyrgi hafa verið óreglulegar frá 1966. Ýmsir hafa komið að þeim talningum en 

Náttúrustofan hefur talið þar árlega frá 2007 að undanskildu árinu 2015. Ásbyrgi er skeifulaga og talið 

er í öllum byrgisveggjum sem og í klettaveggjum Eyjunnar sem skiptir Ásbyrgi í tvennt. Ekki er talið af 

myndum eins og í Skoruvíkurbjargi, heldur eru setrin talin á staðnum sem næst 20. júní ár hvert 

(Aðalsteinn Örn Snæþórsson 2011). Ungar hafa verið taldir árlega síðsumars (oftast eftir miðjan ágúst) 

í Ásbyrgi og Skoruvíkurbjargi frá 2011. 

Ritur voru taldar í Skeglubjörgum (Saltvík) við Skjálfanda eins og undanfarin ár. Náttúrustofan hefur 

talið þar árlega frá 2006, að undanskildu árinu 2007. Fram til ársins 2016 voru öll hreiður sem sáust frá 

bjargbrún talin í tvígang hvert sumar, í júní eða byrjun júlí og aftur í seinni hluta júlí þegar fjöldi unga í 

hreiðrum var talinn. Þar sem bratt er að björgunum og þau halla nokkuð inn undir sig þá sáust aldrei 

öll hreiður. Aðstæður á talningardag og áræðni talningarmanns getur því haft áhrif á hve mörg 

rituhreiður sjást. Frá árinu 2014 hefur því einnig verið talið af föstum sniðum í Skeglubjörgum, svo hægt 

sé að meta breytingar á staðlaðri hátt eins og í Skoruvíkurbjargi, og tók sú aðferð alfarið við þeirri eldri 

frá og með 2017. Sniðtalningar gefa betri mynd en heildartalningar þar sem hreiður sem varp hefur 

misfarist í eru gjarnan horfin seinnipartinn í júlí og fá þá ungahreiðrin meira vægi í niðurstöðum. Á því 

varð undantekning þar sem ljósmyndir úr fyrri ferð talninga sumarið 2019 glötuðust og fékkst 

varpárangur einungis með því að notast við talningu úr síðari ferð. Varpárangursmatið er því að öllum 

líkindum að einhverju leyti ofmat, þar sem mörg afrækt hreiður eru gjarnan horfin þegar ungatalningar 

fara fram. 

Varpárangur langvíu, stuttnefju og ritu var einnig metinn í Skoruvíkurbjargi út frá myndum úr sjálfvirkri 

myndavél sem tekur myndir á klukkustundar fresti af sama svæði í bjargi. Myndavélin hefur verið 

starfrækt frá árinu 2015 og verið samfellt úti á bjarginu frá árinu 2017. Búnaðurinn er af svokallaðri 

α¢ƛƳŜ-[ŀǇǎŜ /ŀƳŜǊŀ tŀŎƪŀƎŜά ƎŜǊś ŦǊł IŀǊōƻǊǘǊƻƴƛŎǎ ƻƎ ǎŀƳŀƴǎǘŜƴŘǳǊ ŀŦ ǎŞǊǵǘōǵƴǳ ƘȅƭƪƛΣ Canon EOS 

Rebel T5 myndavél með minniskorti (256 GB; SDXC), Canon linsu (15-55 mm, EF-S), forritanlegum 

tímastilli, utanáliggjandi rafhlöðu og sólarrafhlöðu. Myndavél þessi er ein af fimm slíkum sem notaðar 

eru í bjargfuglavöktun umhverfis landið (Yann Kolbeinsson o.fl. 2019). 

Úrvinnsla á myndum úr vöktunarmyndavélum fór fram í myndvinnsluforritinu ImageJ (útgáfa 1.51q, 

http://imagej.nih.gov/ij) sbr. Merkel o.fl. 2016. Í grófum dráttum felur aðferðafræðin í sér að búa til 

αƳŜśŀƭǘŀƭǎƳȅƴŘƛǊέ ǵǊ ŦƧǀƭŘŀ ƳȅƴŘŀ ǎem ná yfir 5 - 10 daga tímabil í senn til að greina varpfugla frá 

öðrum fuglum. 

Við mat á varpárangri svartfugla var hvert hreiðurstæði skoðað nánar í ImageJ. Hreiðurstæði var skráð 

virkt sjáist fugl liggja samfellt í því sem næst sömu stellingu meira en 3 daga á sama stað. Upphaf álegu 

miðast við fyrsta daginn seƳ ŦǳƎƭƛƴƴ αǎŜǘǘƛǎǘάΦ wŜƛƪƴŀś ǾŀǊ með að útungun tæki 33 daga fyrir svartfugla 

og varpárangurinn skráður jákvæður yfirgæfi ungi bjargið 15 daga gamall eða eldri eftir áætlaðan 

klakdag, nema myndir bendi til annars (Merkel o.fl. 2016). Fyrir fýla og ritur var upphaf álegu skráð 

þegar fuglar lögðust á hreiðrin til lengri tíma en varpárangur við fleyga unga. Var varpárangurinn 

metinn út frá stærð, vexti og hegðun unganna. Gert er ráð fyrir að útungun hjá ritum taki að jafnaði 27 

daga (Maunder & Threlfall 1972) og 48 daga hjá fýlum (Hatch 1990). Úrvinnsla á gögnum 

vöktunarmyndavélar frá sumrinu 2020 stendur enn yfir og verða því niðurstöður tengdar henni ekki 

birtar að svo stöddu. 

2. mynd. Horft yfir snið nr. 17 í Skoruvíkurbjargi. Á því voru 143 svartfuglar og 29 
rituhreiður í júní 2018 þegar þessi mynd var tekin. Á þessu sniði voru áður mest 506 
svartfuglar (1994) og 452 rituhreiður (1986). 

Vöktun mófugla 
Náttúrustofan hefur vaktað mófugla með punkttalningum frá árinu 2010. Þessi aðferðafræði við 

vöktun mófugla byggir á því að telja fugla á sömu punktum ár eftir ár, á sama tíma og við sambærilegar 

aðstæður. Punktar voru valdir m.t.t. búsvæða og aðgengi. Punktunum er raðað með 300 m millibili 

eftir sniðlínum en fjöldi punkta á sniðlínu fer eftir aðstæðum á hverjum stað og eru frá 6 upp í 16 talsins. 

Oftast er gengið á milli punkta en nokkur snið liggja eftir slóðum og er þá ekið á milli punktanna. Stöðlun 

aðferðarinnar byggir á eftirfarandi þáttum: 

¶ Talið er á hverju talningarsniði innan sama 14 daga tímabilsins ár hvert. 

¶ Hver talningarpunktur er talinn innan sömu klukkustundar dagsins ár hvert. 

¶ Eingöngu er talið við hagstæð veðurskilyrði, vindur undir 6 m/s og úrkomulaust. 

¶ Talning stendur yfir í nákvæmlega 5 mínútur á hverjum punkti. 

¶ Allir fuglar eru taldir að 200 m fjarlægð. 

¶ Fjarlægð er mæld nákvæmlega í hvern fugl og atferli skráð. 

¶ Talningar eru skráðar niður jafnóðum á staðlað eyðublað. 

Allar tegundir eru taldar en vöktunin beinist einkum að heiðlóu, lóuþræl, hrossagauk, jaðrakan, spóa, 

stelk, kjóa, skógarþresti og þúfutittlingi og eru sniðin valin með tilliti til búsvæða þessara tegunda. 

Niðurstöðurnar eru birtar sem meðalfjöldi fugla sem fjarlægðarmældir eru á hverjum punkti ásamt 

staðalskekkju. Við útreikningana eru einungis notaðir fuglar sem taldir eru búa á svæðinu, þ.e. sitjandi 

fuglar og fuglar á flugi sem sýna varp- eða óðalsatferli. Fuglum sem fljúga í gegnum svæðið án þess að 

virðast eiga þar heima er sleppt. 

Fjarlægðarmælingin gefur möguleika á að umreikna fjöldatölur yfir í þéttleika (Thomas o.fl. 2010). Það 

er þó ekki gert hér enda markmiðið að fá vísitölu á fjölda og breytingu á milli ára. Þéttleikaútreikningar 

hafa takmarkað gildi þar sem talningarsnið eru ekki valin af handhófi. 

Árin 2019 og 2020 var talið á 176 talningarpunktum á 17 talningarsniðum, að undanskildum einum 

punkti sem fyrir mistök var ekki talið á árið 2020. Það eru sömu talningarsnið og verið hafa frá 2015, 

dreifingu þeirra um Þingeyjarsýslur má sjá á 1. mynd. Fyrstu þrjú ár mófuglavöktunarinnar (2010 - 

2012) var talið á sömu 11 sniðunum. Árið 2013 var einu sniði bætt við en tvö féllu út þar sem ekki var 

hægt að telja þau innan tímamarka vegna þess hve seint voraði og urðu talin snið því 10. Fjögur snið 

bættust við árið 2014 og eitt snið sem skilaði fáum mælingum fellt út og hefur ekki verið talið síðan. 

Talin snið voru því 15 það ár. Árið 2015 bættust svo við tvö snið (2. tafla). Átta snið hafa ávallt verið 

talin eða alls 73 punktar. 

 

2. tafla. Fjöldi talningarsniða og talningarpunkta sem taldir hafa verið í mófuglavöktun Náttúrustofunnar. 

 2010 2011 2012 2013 2014 2015 2016 2017 2018 2019 2020 

Talningarsnið 11 11 11 10 15 17 17 17 17 17 17 

Talningarpunktar 105 105 105 98 152 176 176 176 176 176 175 

 
Þar sem sömu svæði hafa ekki verið talin öll árin eru niðurstöður birtar á tvennan hátt í sama myndriti. 
Annars vegar eru sýndar niðurstöður þeirra átta sniða sem ávallt hafa verið talin. Þau gögn eru táknuð 
með hvítum hringjum og punktalínu á milli. Hins vegar er sýnd niðurstaða allra gagna hvers árs, það er 
sýnt sem svartur hringur. Svört lína tengir þau ár þar sem sömu punktar eru taldir þ.e. 2010 - 2012 og 
2015 - 2020. Í umræðu er miðað við öll gögn þegar fjallað er um tímabilið frá 2015 en þegar miðað er 
við allan talningartímann þá miðast umræða við þau svæði sem ávallt hafa verið talin.  

Framsetning niðurstaðna 
Niðurstöður eru nú birtar með nýju sniði í þessari skýrslu og eru sýndar fyrir hverja tegund fyrir sig sem 
raðað er eftir nýjustu flokkunarfræði fugla (Gill o.fl. 2020). Fram kemur válistamat á hverri tegund, skv. 
válista fugla (Náttúrufræðistofnun Íslands 2018). Jafnframt er áætluð stofnstærð hverrar tegundar á 
landsvísu tilgreind. Gerð var tilraun til að meta hvert hlutfall hverrar tegundar sem finna má innan 
þeirra svæða sem vöktuð eru í Þingeyjarsýslum er á landsvísu. Var þá heildarfjöldi fugla, hafi hann verið 
þekktur, eða para þar sem við á, deilt í áætlaða eða þekkta stofnstærð. Taka ber þessar tölur með 
talsverðum fyrirvara, enda er mat á stofnstærð sumra tegunda óvissu háð eða komið til ára sinna. Loks 
var hlutfallsleg breyting á fjölda hverrar tegundar reiknuð út frá hallatölu aðhvarfslínu sem fékkst með 
einföldu línulegu aðhvarfi í SigmaPlot (útg. 11.0) fyrir síðustu 10 og 30 árabil, þar sem gögn buðu upp 
á það. Heiðagæs (30 ára þróun) og skógarþröstur (10 ára þróun) sýndu veldisvöxt og var aðhvarfslínan 
í þeim tilfellum reiknuð út frá lógaritmískum gildum. Breytingar á fjölda síðustu 10 ára miðast við allar 
talningar í Þingeyjarsýslum, en síðustu 30 ára að mestu við talningar úr Mývatnssveit og Svartárkoti í 
Bárðardal (vatnafuglar) eða Skoruvíkurbjargi (sjófuglar). Séu breytingar á fjölda tölfræðilega 
marktækar er vísað til þess með * (P<0,05) eða *** (P<0,001). 
 
 
 
 
 
 
 

 
3. mynd. Árni Einarsson telur vatnafugla á Mývatni vorið 2020, ofan af Sviðinshöfða í Hrútey. 

  














































































